
হৈবেক সকলে সিদ্ধি,  ধৰ্ম্মেতেসে নৱনিধি,

 ধৰ্ম্মতেসে চতুৰ্ব্বৰ্গ মিলে॥

দ্ৰৌপদীৰ বাণী শুনি,  পঞ্চ ভাই মনে গুণি,

 নিশ্চয় কৰিলা এক মতি।

আঠাইশ সহস্ৰ যত,  ৰাজ ঋষি সমাজত,

 তাৰা সবে দিলা অনুমতি॥৫

শুনিলন্ত পঞ্চ ভাই,  দ্ৰৌপদী সহিতে যাই,

 আঠাইশ সহস্ৰ ঋষিগণ।

তিনি পৰ বেলা গৈলা,  ৰবি অস্তাগত ভৈলা,

 প্ৰবেশিলা নৈমিষৰ বন॥

বৃক্ষৰ তলত যায়,  বসিলন্ত পঞ্চ ভাই

 দ্ৰৌপদী সহিতে ঋষিগণ।

কৃষ্ণক হৃদয়ে ধৰি,  বসিলা প্ৰশংসা কৰি,

 ৰজনী বঞ্চিলা অনুক্ষণ॥৬

প্ৰভাততে চলি গৈলা  অৰণ্যত প্ৰবেশিলা,

 দেখি স্থান বিচিত্ৰ সুন্দৰ।

জল স্থল দেখি ভাল,  বঞ্চিবাক লাগে কাল,

 দেখিতে বিচিত্ৰ সৰোবৰ॥

কাল বঞ্চিবাক প্ৰতি,  কবি সবে অনুমতি,

 সাজিলা পত্ৰৰ বাসা ঘৰ

চাৰি দণ্ড অন্তৰত,  সৰোবৰ সমীপত,

 স্থান ভৈলা ঋষি সমস্তৰ॥৭

